
SURA YA 1 – KUUMBWA NA KUHARIBIKA KWA MUZIKI



Kwa nini Mungu Aliumba Muziki


Mungu alipoumba vitu vyote, aliumba muziki pia. Ushahidi mmojawapo wa hili ni kwamba Bwana aliunda vyombo vya muziki vya kwanza. Watu wanaweza kuimba, kupiga mluzi, na kupiga makofi kwa sababu Mungu ameweka vifaa sahihi vya muziki ndani yao. Wanyama pia huimba muziki kwa sababu ya vyombo vya muziki na uwezo ambao Mungu ameweka ndani yao. Ulimwenguni kote, angani, na hata baharini, viumbe hai vinaijaza sayari yetu kwa muziki.


Mungu aliumba muziki ili uwe njia ya mawasiliano. Siyo watu pekee, bali pia hata ndege, wanyama, na wadudu hupeana taarifa nyingi, kama vile uchumba, hatari, uvamizi, na hata huruma, kupitia muziki. Kwa mfano, nakumbuka jioni moja ambapo gari lilimgonga mbwa kwenye mtaa wetu. Mbwa huyu alipokuwa akilia kabla ya kufa, mbwa wote mtaani walianza kutoa milio ya kuomboleza isiyo ya kawaida. Kiuhalisia, walikuwa wakiimba wimbo wa mazishi! Muziki hutumiwa sana na kila aina ya viumbe hai kuwasiliana – ni wanadamu tu ambao hutumia maneno pia.


Mwanamuziki huchanganya sauti ili kufikisha ujumbe kupitia wimbo kama mchoraji anavyochanganya rangi ili kuwasilisha ujumbe kupitia picha. Hata hivyo, muziki ni chombo maarufu na chenye nguvu zaidi kuliko sanaa nyingine. Mfalme aliyekuwa maarufu sana huko Ulaya kutokana na kushinda vita vingi katika karne ya 19, Napoleon Bonaparte, alilitambua hili aliposema, “Kati ya sanaa zote, muziki una ushawishi mkubwa zaidi juu ya hisia na ni sanaa ambayo viongozi wanapaswa kuizingatia sana.”1 Muziki una mvuto ambao huenda mbali zaidi ya kugusa hisia zetu kwa sababu unawasiliana na utu wetu wote. Kwa sababu kama 1 Wathesalonike 5:23 inavyoonyesha kwamba mwanadamu aliumbwa na asili ya utatu, tunaweza pia kuona jinsi muziki unavyoweza kuwasiliana na kila sehemu ya utu wa mtu yaani roho, nafsi, na mwili. 



Muziki ni njia ya kupitishia vitu vya Kiroho


Muziki wa kimungu unaweza kuchochea na kuachilia utendaji wa Roho Mtakatifu ndani ya mioyo, au roho zetu. Tunaweza kusoma katika 1 Samweli 16:23 kwamba Daudi alipopiga kinubi chake, kiliachilia upako kiasi kwamba roho mbaya iliyokuwa ikimsumbua Mfalme Sauli iliondoshwa. Muziki pia unaweza kufanya karama za Roho, kama vile unabii zitende kazi.2 Ni baraka ya aina yake kwa wanamuziki na waimbaji katika ibada ya kanisa wakati ambapo utendaji wa Roho Mtakatifu unaachiliwa kupitia muziki wao na kuwahudumia watu kwa njia mbalimbali kama vile uponyaji, unabii, ukombozi (au kufunguliwa), au watu kutambua dhambi zao.


Kuna wakati fulani wa kipekee niliwahi kuona kuachiliwa kwa nguvu nyingi za Roho Mtakatifu kipindi nilichokuwa mwanamuziki katika kwaya. Tulipoimba kuhusu mbinguni kwenye mazishi ya mtu mmoja mcha Mungu, upako mkubwa sana ulikuja juu yetu. Mawimbi ya Roho Mtakatifu yalionekana kububujika kupitia sisi tulipopiga vyombo vya muziki na kuimba, na waimbaji kadhaa waliuona utukufu wa Mungu ukikijaza chumba tulichokuwemo. Uwepo mkubwa wa Mungu ulileta ushawishi mkubwa na maisha ya watu wengi yalibadilishwa kwa nguvu ya Roho Mtakatifu siku hiyo. Hata hivyo, baadhi ya watu wasioamini ambao walikuwa wamekuja kwenye mazishi walitoka na kukimbia nje ya ibada kana kwamba walikuwa kwenye hali ya masumbuko makali mioyoni mwao!


Katika tukio jingine, nilikuwa nikiendesha semina ya wachungaji huko Baguio, jiji maarufu kwa utalii katika Milima ya Cordillera huko Ufilipino. Wakati wa semina hiyo tulipata mpenyo usio wa kawaida, wa kiroho, kila tulipozama kuabudu, uliotuwezesha kuabudu kwa viwango vya hali ya juu sana. Niliwaambia wachungaji kwamba tungeona matokeo ya wazi katika nyakati hizi za kuabudu.


Siku chache baadaye makamu wa rais wa huduma yetu alimuongoza mtu mmoja ambaye alikuwa ni mmiliki wa kundi kubwa la nyumba za ukahaba (madanguro) huko Baguio kuja kwa Kristo. Mara moja alizifunga nyumba hizo za ukahaba na kuwaomba baadhi ya wachungaji ambao walihudhuria semina yetu wazichome sanamu zake nyingi. Baadaye aliweka mabango nje ya nyumba zake ambazo zamani zilikuwa ni za ukahaba na yalisomeka hivi: “Nyumba hii imefungwa – Yesu ni Bwana.” Ninaamini kwamba ni kwa kupitia nguvu ya kuabudu ushindi huu ulipatikana kwanza mbinguni, ingawa baadaye ulitimizwa duniani kupitia uinjilisti.


Mungu aliufanya muziki kuwa njia ya Roho Mtakatifu kutenda kazi, lakini pia muziki unaweza kutumiwa na Shetani. Dini za kipagani hutumia muziki kuwaita pepo wabaya. Muziki huo husaidia kumuandaa mtu kutawaliwa na pepo wachafu, na wakati mwingine hufanya miujiza au hutabiri kupitia pepo wabaya. Kwa mfano, mchungaji mmoja kutoka Uganda aliwahi kunisimulia kwamba baba yake alikuwa ni mchawi mashuhuri kabla ya kuokoka. Alianza ibada zake kwa kuimba na kusema-sema maneno fulani hadi roho za kipepo zilipokuja juu yake. Baada ya hapo, alionyesha madhihirisho ya nguvu zisizo za kawaida.


Kuna masomo mengi muhimu ya kiroho ambayo tunaweza kujifunza kuhusu nguvu ya muziki, kwani mara nyingi, vita kati ya nuru na giza hufanyika kupitia muziki. Wakristo wengi wanajua kwamba timu za uinjilisti hutumia muziki mara kwa mara kuvamia eneo la shetani na kuziokoa roho za watu zimwendee Kristo. Hata hivyo, ni waamini wachache wanaoelewa kwamba wakati mwingine adui hutumia muziki kuleta mashambulizi ya kiroho ndani ya makanisa!


Niliona mfano wa jambo hili usiku mmoja ambao mchungaji mmoja kijana aliitembelea shule ya Biblia ambayo aliwahi kusoma zamani. Katika ibada moja ya jioni aliimba wimbo maalum ambao ulirudia-rudia neno, “nakupenda.” Lakini, kijana huyu hakuimba kwa kurudia-rudia neno “Nakupenda” kwa Bwana, bali kwa mabinti warembo kadhaa katika kusanyiko! Kuimba kwake hakukuwa njia ya Roho Mtakatifu kutenda kazi, bali njia ya kupitishia roho ya tamaa kwa sababu alitafuta “mwitikio mzuri” kutoka kwa wanawake ambao alikuwa akiwaimbia. Ukweli wa mchanganyo huu wa kiroho ulithibitika wiki chache baadaye tulipogundua kwamba mchungaji huyu alikuwa anajihusisha katika mahusiano ya uasherati huko kanisani kwake.


Kuna wakati fulani shambulio la kiroho lilikuwa likifanyika katika kanisa fulani kupitia timu ya muziki ya kanisa. Nilipokuwa nimelitembela kanisa hilo roho yangu ilitaabika kutokana na jinsi timu hii ilivyokuwa ikifanya wakati wa kipindi cha uimbaji. Kiburi, tamaa mbaya, uasi, na ubinafsi vilionekana walipokuwa jukwaani wakifanya huduma ya uimbaji. Baadaye, kwa kupuuzia kipindi cha mahubiri, wote walikwenda nyuma ya kanisa ambako waliendelea kuongea kwa sauti kubwa, na kucheka, na kuleta usumbufu kwa kusanyiko. Mchanganyo wa kiroho walioachilia wakati wa ibada ya uimbaji na baada ya ibada ya uimbaji ulitengeneza ugumu kwa kusanyiko kupata baraka yoyote ya kiroho kutokana na ibada ya kanisa.


Nilizungumza na wachungaji wao baada ya ibada, na wao pia walinielezea huzuni waliyokuwa nayo. Walisema kwamba wanamuziki na waimbaji wale walikuwa ni wakaidi, wenye kiburi, na walikuwa na ushawishi mbaya kwa washirika wa kanisa hilo. Wachungaji pia waligundua kwamba mashambulizi ya kiroho katika ibada yaliachiliwa kupitia huduma yao.


Watu wengine wanaweza kujiuliza kama inawezekana roho mbaya kuingia katika ibada ya kanisa. Lakini, tunaweza kulielewa hili vizuri zaidi kwa kuitafakari sura ya kwanza ya kitabu cha Ayubu. Hapo tunasoma kuhusu wakati ambapo Shetani alikwenda, pamoja na malaika wengine, kujihudhurisha mbele za Bwana huko mbinguni. Kama Shetani aliweza kusimama mbele ya kiti cha enzi cha Mungu katikati ya kusanyiko la mbinguni, basi siyo jambo la kushangaza kwa pepo wake wachafu pia kusimama katikati ya makusanyiko ya kanisa duniani nyakati fulani.


Wazo hili la kiroho linaweza pia kuonekana katika Mwanzo 15:11. Hapo tunasoma, “Hata tai walipotua juu ya mizoga [ya dhabihu], Abramu akawafukuza.” Tai waliwakilisha roho chafu, kama Bwana wetu alivyowazungumzia ndege kuwa mfano wa Shetani katika Marko 4:15. Abrahamu aliwafukuza tai waliojaribu kula dhabihu kabla Bwana hajashuka na kuzikubali. Vivyo hivyo, kuna nyakati ambazo tunahitaji kuwafukuza pepo wachafu ambao wanajaribu kuchafua au kuharibu dhabihu zetu za sifa na kuabudu.


Kipindi cha ibada yenye upako mara nyingi hutumiwa na Mungu kuzishambulia nguvu za giza, lakini kuna nyakati ambazo tunaweza kukabiliana na hali ya adui kujibu mashambulizi. Wakati wa kipindi cha namna hii cha kuabudu tunapaswa kuyafukuza mashambulizi haya ya kiroho ya kujibiza, kama vile Abrahamu alivyowafukuza ndege wala nyama ambao walitaka kula sadaka zake alizozitoa kwa Mungu. Ni hapo tu ndipo Bwana atakaposhuka kuikubali ibada yetu na kutubariki. 


Kwa sababu muziki unaweza kuwa njia kubwa ya kuruhusu madhihirisho ya kiroho – kwa namna zote, nzuri na mbaya – tunahitaji utambuzi katika nyumba ya Mungu. Tunahitaji kuzilinda ibada zetu za kanisa dhidi ya uvamizi wa adui, na kuingia katika muziki na ibada ya kimungu. Jambo hili litaachilia utendaji wa Roho Mtakatifu na kumtukuza Mungu na kuleta ushindi kwa watu wa Mungu.



Muziki Huathiri Nafsi


Muziki mara kwa mara hutumiwa kuwasiliana na nafsi. Aina tofauti za muziki zinaweza kuathiri hisia zako kukufanya uhisi furaha, huzuni, kuchanganyikiwa, au amani. Mwana-matengenezo maarufu Mjerumani, Martin Luther, aliandika, “Kama unataka kuwafariji walio na huzuni, kuwaogopesha wenye furaha, kuwatia moyo waliokata tamaa, kuwanyenyekeza wenye kiburi, kuwatuliza wenye hasira, au kuwapatanisha waliojaa chuki .... unaweza kutumia njia gani nyingine yenye ufanisi zaidi kuliko muziki?”3


Muziki hutumiwa kushawishi watu. Bwana wetu mwenyewe alizungumza juu ya hili katika Luka 7:32. Alisema kwamba wale ambao walikuwa wakijaribu kumshawishi Yohana Mbatizaji na Yeye Mwenyewe walikuwa kama watoto wanung’unikao, “Tuliwapigia filimbi wala hamkucheza; tuliomboleza, wala hamkulia.” Matangazo ya biashara hufanywa kwa kupiga muziki wa kuvutia kwa kurudia-rudia ili kukufanya ununue bidhaa zinazotangazwa. Vile vile, wimbo wa uzalendo huweza kumsaidia askari kujivunia kupigania nchi yake. Pia, tafakari hili: ni mara ngapi umewahi kuona sherehe iliyofanikiwa bila ya kuwa na muziki? Muziki ni sehemu muhimu ya sherehe yoyote ile.


Baadhi ya kampuni zimefanya utafiti wa kupima jinsi muziki unavyoweza kuwashawishi wateja kwenye maduka yao. Wamegundua kwamba kupiga muziki wa taratibu wenye kubembeleza huwavutia wateja kukaa dukani kwa muda mrefu na kununua bidhaa zaidi. Kutokana na hili, wauzaji hupiga muziki wa aina hii wakati wa mchana hadi saa 10.00 hivi jioni ili uwafanye wanunuzi wabaki katika maduka yao. Lakini baada ya saa 10.00 jioni, wakati ambao watu huanza kutoka makazini mwao, maduka huanza kujawa na watu wengi. Hapo, maduka hubadilisha aina ya muziki wanaopiga na kuweka nyimbo za haraka, zenye kuchangamka ambazo huwahimiza watu kununua kile walichoendea na kuondoka haraka – ili kuacha nafasi kwa wanunuzi wengine wanaoingia!


Muziki hushawishi siyo tu watu binafsi, bali pia vikundi vya watu na hata mataifa. Otto Von Bismarck, kiongozi maarufu wa Ujerumani wa karne ya 19 aliyetia sana mkazo katika umoja, alitamka kwamba muziki ulikuwa ni moja ya vitu muhimu ili kuleta umoja wa nchi yake. Alisema, “Kilichotusaidia kushinda si ukubwa wa jeshi bali ni roho ya kujitoa. Kwa sababu hii natumai hakuna mtu katika siku zijazo ambaye atapuuzia nguvu ya muziki katika kuchochea ujasiri na kujitoa.”4 Mwanafalsafa Mgiriki, Plato, aliandika, “Muziki wa taifa ukibadilika, taifa hubadilika.”5 Confucius alisema, “Je! Unataka kujua kama nchi inaongozwa vizuri, na watu wake wana maadili mema? Sikiza muziki wake.”6 Sambamba na maoni haya tunaweza kuchunguza mwelekeo wa muziki katika jamii ya Magharibi katika miaka hamsini iliyopita. Mahali ambapo muziki umeingia katika uchafu (uasherati) uliokithiri, kutukana, na vurugu, twaweza kuona mwenendo wa namna hiyo hiyo katika jamii husika.



Muziki Hushawishi Mwili


Muziki pia huwasiliana na mwili. Mabadiliko ya sauti ya muziki (ya juu au ya chini), ukubwa (sauti nyembamba au nzito), kasi, na mapigo ya muziki yametajwa kuwa na athari kwa mwili wa binadamu katika maeneo mengi ikiwa ni pamoja na mapigo ya moyo, shinikizo la damu, kuvutika kwa misuli, mfumo wa homoni au vichocheo, na kasi ya kupumua.


Sehemu mojawapo ya mwili wa mwanadamu ambayo muziki wenye sauti kubwa unaweza kuathiri ni tezi za adrenali. Tezi hizi mbili ndogo zilizo juu ya figo hutoa homoni inayoitwa epinefrini au adrenalini. Homoni hii ya mwili ni kichocheo kinachotolewa wakati wa shida au dharura ili kumfanya mtu awe na nguvu sana na utayari kwa muda. Kutokana na hilo, mtu hupata kiwango cha juu cha msisimko, kichocheo hiki cha asili kinapotolewa. Kitu kimojawapo kinachoweza kuufanya mwili wa mwanadamu kuhisi kuwa uko katika shida au shambulio ni muziki wenye sauti kubwa unapopigwa. Mwili wa mwanadamu hujiandaa kujitetea kwa kuachilia adrenalini katika damu. Watu huweza kujisikia kupata msisimko asilia wa kiwango cha juu, siyo kutokana na kutumia dawa haramu, bali kutokana na kutolewa kwa adrenalini katika miili yao inayowaandaa kujitetea dhidi ya shambulio la muziki wenye sauti kubwa wanaousikia!


Namna nyingine ambayo muziki unaweza kutumiwa kuutawala mwili ni kama wimbo wenye midundo mikubwa unapopigwa kwa kasi inayoongezeka zaidi na zaidi. Hili huweza kusababisha kasi ya mapigo ya moyo kuongezeka kulingana na kuongezeka kwa kasi ya midundo ya muziki na kuongeza shinikizo la damu. Mbinu hii mara nyingi hutumiwa na wachocheaji na wanamuziki wa rock ili kuongeza msisimko wa tukio. Kinyume chake, muziki wa utulivu huleta kulegea kwa misuli. Uchunguzi mwingi wa kitabibu umefanyika ili kulitafiti jambo hili na imegundulika kuwa takribani 98% ya watu wanaosumbuliwa na wasiwasi na kuvutika kwa misuli wanaweza kusaidiwa kwa kusikiliza muziki laini na tulivu. Kwa sababu hii, madaktari wengi wa meno hufungulia muziki tulivu na laini katika vyumba vyao vya mapokezi ili kuwaliwaza (kuwatuliza) wagonjwa wao wenye hofu wanaongojea matibabu. Ni rahisi zaidi kwa madaktari wa meno kufanya kazi kama wagonjwa wao hawajakaza misuli ya vinywa na mataya yao kwa kuogopa maumivu yanayokuja!



Nguvu ya Uponyaji ya Muziki


Athari kubwa ambayo muziki unaweza kuileta kwa watu inajulikana ulimwenguni kote kiasi kwamba hospitali, wataalamu, na madaktari wa akili duniani kote wanatumia muziki ili kusaidia kuwatibu wagonjwa wao. Vyama vya kitaifa vya wataalamu wa matibabu kupitia muziki vimeanzishwa huko Marekani, Uingereza, Kanada, na mataifa mengine mengi. Vyuo vikuu ulimwenguni kote vimekuwa vikitoa shahada ya tiba kupitia muziki kwa zaidi ya miaka 60, na kuna maelfu ya wataalamu wa tiba kupitia muziki waliosajiliwa. Jarida la Tiba kupitia Muziki na machapisho mengine yanaandika utafiti wa wataalamu hawa wa afya, wakati mashirika ya bima kama vile Medicaid na Blue Cross yanaitambua tiba kupitia muziki kama matibabu. Muziki unatumika kusaidia katika shida za kihisia, kimwili, na kiroho za mwanadamu katika maeneo mengi kama kurukwa akili, ulevi, tawahudi, mkazo katika mishipa ya fahamu, kukosa utulivu, na msongo wa mawazo.



Kuharibiwa kwa Muziki


Mungu aliumba muziki kuwa njia yenye nguvu sana ya mawasiliano. Ulimwengu unatambua nguvu ya muziki na hutumia pesa nyingi kuandaa muziki kwa ajili ya matangazo, burudani, na namna nyingine za kuwashawishi watu. Hata hivyo, Shetani pia anajua nguvu ya muziki! Kabla hata ya wanadamu kuwepo, malaika waliumbwa wakiwa na huduma ya muziki.


Kiongozi mmoja mkubwa wa malaika ambaye ametajwa mahususi katika Biblia kama aliyeumbwa akiwa na uwezo wa muziki ni Lusifa, ambaye jina lake linamaanisha Mbeba Nuru. Ezekieli 28:13 inamzungumzia Lusifa kwamba “Kazi ya matari yako na filimbi zako ilikuwa ndani yako; katika siku ya kuumbwa kwako zilitengenezwa tayari.” Kama ambavyo mtu ameumbwa akiwa na vyombo vya muziki (kama vile viungo vya mwili vitoavyo sauti), vivyo hivyo, malaika Lusifa alikuwa na uwezo wa kutoa sauti za muziki. Wakati twaweza kutafakari tu ni aina gani ya matari na filimbi zilizoumbwa ndani ya mwili wake, pengine vitu hivi havikuonekana kama vitu visivyo vya kawaida hata kidogo. Pamoja na haya yote, hebu tafakari vitu ambavyo watu huzaliwa navyo: vyombo vya muziki vyenye nyuzi (viungo vya mwili vitoavyo sauti), vyombo vya muziki vitoavyo sauti vinapogongwa (mikono kwa kupiga makofi na miguu kugonga chini), na vyombo vya muziki vinavyotumia upepo (kinywa na midomo ya kupiga mluzi). Kila chombo cha muziki kwenye miili yetu ni asilia na kinafaa sana.


Mavazi ambayo Mungu alitengeneza kwa ajili ya kumvalisha Lusifa yanaweza kuashiria kwamba alifanya kazi kama kuhani mkuu wa malaika.7 Hili linaonyesha kuwa alikuwa ni kiongozi mkubwa wa ibada pia. Uthibitisho wa hili unaonyeshwa kupitia jina lake “kerubi mwenye kutiwa mafuta afunikaye [kiti cha enzi cha Mungu]” katika Ezekieli 28:14. Tunapoichunguza sura ya nne na ya tano ya Ufunuo yenye kutaja viumbe wa mbinguni wanaofunika kiti cha enzi cha Mungu, tunatambua kwamba wao ni viongozi wa ibada. Pengine Lusifa alikuwa ni mwanamuziki na kiongozi mkuu wa ibada kati ya malaika, aliyeongoza ibada ya mbinguni. Alipojiinua kwa kiburi dhidi ya Mungu na kuwaongoza malaika wengi kuasi, mojawapo ya vipaji ambavyo alivitumia kumsadia ili kuongoza uasi vilikuwa ni uwezo wake wa kuongoza muziki na kuabudu.


Tunaweza kutafakari jinsi mbinguni kulivyokuwa kabla ya uasi. Lusifa, kerubi aliyetiwa mafuta, alipiga muziki wake na kuyaongoza majeshi ya malaika katika kumwabudu Mungu. Upako mwingi sana ulilijaza hekalu la mbinguni! Kadiri alivyopata ufunuo, Lusifa, Mbeba Nuru aliwafundisha nyimbo mpya zilizowaongoza kwenye utukufu wa Mungu zaidi na zaidi.


Lakini Lusifa alipoanza kujiinua kwa kiburi, Maandiko yanatuambia kwamba alianza kujichukulia sehemu ya utukufu.8 Pengine alianza kuongoza nyimbo za ibada ambazo zilizidi kujawa na hali ya yeye kujitukuza. Pengine malaika wengi walifurahishwa na nyimbo hizi mpya za ujasiri zenye uzuri na ufahari, ingawa malaika waaminifu hawakuziunga mkono. Uasi huo ulipokomaa, majeshi ya Lusifa pengine yaliandamana huku yakiimba nyimbo za kujivuna, kama ambavyo majeshi ya ulimwengu wa sasa yanavyokwenda vitani huku yakiimba nyimbo zenye kuwatia moyo kusonga mbele.


Hata leo, migawanyiko mingi ya makanisa husababishwa na viongozi wa ibada na wanamuziki. Wengine wamewahi kuwaambia wachungaji wao, “Sisi ndiyo tunaojua kuongoza uimbaji na kuabudu. Nyinyi wachungaji hamjui hata muziki! Nyinyi hubirini, lakini sisi ndiyo tutakaosimamia sifa na kuabudu. Na kama mkijaribu kuwa kikwazo kwetu au kutudhibiti, tutachukua vifaa vyetu vya muziki na wafuasi wetu, na kuanzisha kanisa letu wenyewe!” Viongozi wa ibada na wanamuziki mara nyingi huchangia sana katika kugawanyika kwa makanisa kwa sababu wao ni wenye ujuzi katika kuwaongoza na kuwashawishi washirika wa kanisa – kwa uzuri, au kwa ubaya.


Lusifa alipoanguka, alibakiwa na vipawa vyake vya muziki lakini namna yake ya utendaji au asili yake iliharibika. Isaya alitabiri haya alipomzungumzia Lusifa katika sura ya 14:11 “Fahari yako imeshushwa hata kuzimu, Na sauti ya vinanda vyako.” Kwa sababu Shetani bado anatafuta kuiharibu dunia ya leo, anatumia muziki kuwafanya wanadamu wavutwe na dunia, mwili na Shetani. Shetani anaijua nguvu ya muziki na kuabudu. Katika majaribu yake ya nyikani kwa Kristo alikuwa tayari kumpatia Yesu falme za ulimwengu, kama tu angeanguka chini na kumwabudu. Shetani anajua kwamba kama ataweza kutawala ibada, basi ataweza kutawala kila kitu!



Haja ya Sisi kuwa na Utambuzi wa Kiroho


Ni muhimu sana kwetu kuelewa kwamba ingawa Mungu aliumba muziki uwe mzuri, muziki huweza kupotoshwa au kuharibiwa na Shetani na wafuasi wake – na hata Wakristo wasio na utambuzi – na kutumika kwa uovu. Hivi karibuni nilisoma sentensi hii katika kitabu cha Kikristo: “Mungu aliumba kila kitu chema, pamoja na muziki, kwa hiyo inawezekanaje muziki wowote kuitwa mbaya au mwovu?” Hoja hii ni kosa kama kusema: “Mungu aliwaumba malaika wote kuwa wazuri, kwa hiyo inawezekanaje malaika yeyote kuitwa mbaya au mwovu?” Tunahitaji kutambua jinsi malaika walioanguka na wanadamu waliopotoka wanavyoutumia muziki wao kwa uovu. Vita vya kiroho kati ya vikosi vya Mungu na vya Shetani havipiganwi kwa kutumia silaha za kibinadamu, badala yake, mara nyingi hupiganwa kwa kutumia vyombo vya muziki.9 Kama vile kamanda wa jeshi mwenye busara anavyopaswa kuvielewa vita anavyopigana, tunapaswa tujifunze kutambua vita vya kiroho ambavyo vinafanyika katika muziki na ibada inayotuzunguka.


Baadhi ya watu wanaweza kuwa ni wenye vipaji na wanamuziki au waimbaji maarufu, lakini wanapozaliwa mara ya pili, kama watoto wa kiroho katika Kristo, wanapaswa waanze kujifunza jinsi ya kuhudumu kwa Roho Mtakatifu kupitia muziki wao. Kipaji asilia (bila upako wa Roho Mtakatifu) kinaweza kuburudisha tu, ingawa Wakristo wanaweza kukipenda na hata kujaa kanisani ili kuisikiliza burudani nzuri. Makanisa yanapaswa kuwa na uangalifu mkubwa katika kumpatia mwamini mpya huduma ya muziki, hata kama ana kipaji. Hili ni hatari kiroho kama kumwachia madhabahu mwanasiasa au mwigizaji aliyeokolewa hivi karibuni na kumruhusu ahubiri kwa sababu tu ni msemaji hodari.10 Huduma kimsingi haitokani na vipaji na uhodari, wala uwezo wala nguvu: huduma hukamilishwa na Roho wa Mungu anayetenda kazi kupitia chombo kilichowekwa wakfu.

